
Gabon. Duela 40 urte, Madrilgo Errege Jauregiko Zutabeen 

Areto honetan bertan, Europako Erkidegoan sartzeko akordioa 

sinatu zen. Halaber, demokraziarako trantsiziotik 50 urte bete 

dira. Urteurren horiek bizikidetasuneko Gabon gauaz hitz egitera 

animatzen naute, hots, gure bizikidetasun demokratikoaz, 

ibilitako bidearen oroitzapenaren eta orainean eta etorkizunean 

konfiantzaren bidez. 

 

Trantsizioa batez ere erantzukizun kolektiboko adibidea izan 

zen. Elkarrizketan oinarritutako askatasuneko etorkizuna 

eraikitzeko nahi partekatutik abiatu zen. Prozesu hori bideratu 

zutenek, azken finean, lortu egin zuten espainiarrak, oro har, 

haien etorkizunaren benetako protagonista izatea eta bere 

botere subiranoa osotasunean beren gain hartzea. Nahiz eta 

desadostasunak eta zalantzak izan, alde batera utzi eta 

ziurgabetasuna abiapuntu sendo bihurtzea lortu zuten, bilatzen 

ari ziren hori lortuko zuten ziur jakin gabe. Kemen hori, 

bermerik gabe baina elkarrekin aurrera egitea, erakutsi 

zizkiguten lezioen artean baliagarrienetariko bat da.  

 

Eta bultzada horren ondorioa 1978ko Konstituzioa izan zen: 

gure oraina eraikitzeko eta elkarrekin bizitzeko oinarri izan ziren 

asmo partekatuen multzoa, guztiok eta gure aniztasun guztia 

biltzeko esparru zabala.  

Europan sartzeko prozesuaren parte izatea beste urrats 

erabakigarri, pozgarri eta mobilizatzailea izan zen. Eta, berriz 

ere, konpromiso kolektiboaren emaitza izan zen. Alde batetik, 

herrialdea Europatik urrun egon zen denbora luzez eta garai 

hartatik aldendu nahi zuen; bestetik, Europarekin printzipio, 

balio eta proiektu komun ugari partekatzen genituen. Europak 

modernizazioa, aurrerapen ekonomiko eta soziala ekartzeaz 

gain, gure askatasun demokratikoak sendotu zituen.  

 

Perspektiba historiko horrek lagundu egiten digu Espainiak 

azken bost hamarkadetan bizi duen inoiz ez bezalako 

transformazioa ulertzen; horri esker, askatasun demokratikoak, 

pluralismo politikoa, deszentralizazioa, kanporanzko zabaltzea 

eta oparotasuna bermatu egin dira. 

 

Gure gizartearen euskarri dira bai trantsizioa gogoratzen 

duten belaunaldiak, eta bai bizi ez zutenak eta demokrazian eta 

askatasunean jaio eta hazi direnak. Belaunaldi zaharrenak, 

Espainia historian inoiz ez bezala aldatzen ikusi dutenak; 

helduen belaunaldiak, esfortzu handiz lan erantzukizunak, 

familiakoak eta pertsonalak uztartzen dituztenak; eta gazteen 

belaunaldiak, ekimen eta konpromisoz zailtasun berriei aurre 

egiten dietenak. 

 

Horiek guztiak ezinbestekoak dira orekaz eta elkarrekin 

aurrera egiteko. Eta horiei guztiei mezu hau bidali nahi diet. 

Dudarik gabe, bizi dugun garaia latza da. Herritar 

askorentzat bizi-kostuaren igoerak aurrera egiteko aukera 

mugatzen du; gazte askorentzat, ordea, etxebizitza bat erostea 

oztopo handia da beren proiektuak gauzatzeko; aurrerapen 

teknologikoen abiadurak lan ziurgabetasuna eragiten du; eta 

fenomeno klimatikoak baldintzatzaile gero eta handiagoa dira, 

batzuetan zoritxarreko ondorioekin. Erronka ugari ditugu... Eta 

herritarrek sumatu egiten dute debate publikoan ezarritako 

tentsioak nekea, desengainua eta gaitzustea eragiten dituela. 

Benetako egoera horiek guztiak ez dira erretorikarekin edo 

boluntarismoarekin konponduko.  

 

Azken 50 urteotan gure herrialdeak behin eta berriz erakutsi 

du barne eta kanpo erronkei erantzuten dakiela, herrialdeak 

gogoa, jarraikitasuna eta ikusmena duenean. Hainbat egoeratan 

ikusi dugu: bai krisialdi ekonomikoetan, osasun larrialdietan eta 

hondamendi naturaletan, eta bai milioika pertsonek egunero 

egiten duten lan isil eta arduratsuan. 

 

Espainiak aurrera egin du xede partekatuak identifikatu 

ditugunean. Eta proiektu partekatu ororen sustraia, derrigorrez, 

bizikidetasuna da. Aurrekoetan horri buruz mintzatu naiz, gure 

bizitza demokratikoaren oinarria baita. Gure arbasoek eraiki egin 

zuten egoera latza zenean ere, adibidez, duela 50 urte.  

Baina bizikidetasunak ez dirau betiko. Jaso izana ez da 

nahikoa: oinarria ahula da. Horregatik bizikidetasuna egunero 

zaindu behar dugu. Eta horretarako konfiantza ezinbestekoa da.  

 

Mundua aztoratuta dago eta multilateralismoa eta oreka 

krisian daudelarik, gizarte demokratikoak konfiantza-krisialdi 

kezkagarrian murgilduta daude. Egoera horrek herritarren 

adorea eta erakundeen sinesgarritasuna hagitz eragiten ditu.  

 

Konfiantza falta hori, desinformazioa, desberdinkeria, 

orainarekiko desengainua eta etorkizunarekiko zalantzak dira 

estremismoen, erradikalismoen eta populismoen elikagairik 

hoberena. 

 

Ez da nahikoa hor egon ginela gogoratzea, historiako 

kapitulu hori ezagutzen dugula eta ondorio tamalgarriak izan 

zituela gogoratzea. Guztion ardura da bizikidetasun 

demokratikoan dugun konfiantza babestea. Galde diezaiogun 

geure buruari, inori begiratu gabe eta besteen erantzukizunak 

bilatu gabe: Zer egin dezake gutariko bakoitzak bizikidetasun 

hori sendotzeko? Zer muga ez dago gurutzatzerik?  

 

Elkarrizketaz ari naiz, aurre egin beharreko arazoentzako 

konponbideek guztion parte hartzea, ardura eta konpromisoa 

behar baitute. Errespetuz mintzatzeaz ari naiz, eta besteen 

iritziak entzuteaz. Botere publiko guztien jardueran aparteko 

eredugarritasunaz ari naiz. Enpatiaz ere bai. Eta gizakiaren 

duintasuna (batez ere gizaki ahulenen duintasuna) elkarrizketa 

eta politika ororen ardatz bihurtzeko beharraz.  

 

Eta, Eguberri egun-bezpera honetan, gogora dezagun, 

demokrazian, gure ideiek ezin dutela dogma izan, eta besteen 

ideiek ezin dutela mehatxu izan; aurrera egiteko pausoak eman 

behar direla, batzuetan akordioak erdietsiz eta besteetan amore 

emanez, baina norabide berberean, eta ez besteen lepora 

irabaziz; Espainia, batez ere, proiektu partekatua dela, 

bakoitzaren interes eta xedeak batzeko eta erdiesteko modua, 

guztion ongiaren kontzeptu beraren inguruan.  

 

Historiako garai bakoitzak bere erronkak ditu. Ez dago 

lasterbiderik.  Geure erronkak ez dira gure arbasoenak baino 

handiagoak edo txikiagoak. Baina aktibo handi bat dugu: 

elkarrekin aurre egiteko gaitasuna. 

 

Aurre egin diezaiegun, beraz, azken 50 urteak gogoan 

ditugula, eta egin dezagun konfiantzaz. Beldurrak oztopoak eta 

zarata baino ez dakartza. Eta oztopoek eta zaratak errealitatea 

bere osotasunean ulertzea galarazten dute.  

 

Aparteko herrialdea gara. Espainia ekimenez eta talentuz 

beterik dago, eta munduak, nire ustez eta inoiz baino gehiago, 

gure sentsibilitatea, gure sormena eta lan egiteko gaitasuna, 

gure justiziarekiko eta berdintasunarekiko sena eta Europaren 

aldeko eta bere printzipio eta balioen aldeko apustu argia behar 

ditu. 

 

Eta elkarrekin arituz gero, helburu horiek erdietsi ahal 

izango ditugu, batzutan arrakastaz eta bestetan hutseginez. 

Guztiok Espainia den bizi-proiektu komun eta handian parte 

hartu behar dugu, harrotasunez. 

 

Norabide horretan elkarrekin aurrera egiten jakingo 

dugulakoan, egun hauetarako eta urte berrirako aparteko 

etorkizuna opa dizuet, bai nik eta bai Erreginak eta Leonor 

Printzesak eta Sofia Infantak. 

 

Eguberri on guztioi. Eguberri on, Bon Nadal, Boas Festas. 

 

 


